БАШҠОРТ ҠАТЫНЫ 
Коня на скаку остановит, 
В горящую избу войдет (Н. Некрасов) 
Уралымдың сикһеҙ хазинаһы, 
Балҡып ята алмас, алтыны, 
Тик алмастан, алтынынан ҡиммәт 
Аҫылташ ул - башҡорт ҡатыны. 
Тарихыбыҙ ҡанға батҡан мәлдә 
Ғазаптарҙы күпме татыны - 
Дошмандарға йәшен күрһәтмәне, 
Бирешмәне башҡорт ҡатыны 
Хәйләләргә артыҡ оҫталыҡ юҡ, 
Телебеҙ ҙә ҡай саҡ ҡатылыр, 
Тик изгелек - ҡандан килгән сифат, 
Тоғролоҡло башҡорт ҡатыны. 
Һынағанда яҙмыш рух ныҡлығын, 
Йән һаҡлаған кемдер һатылып. 
Утта янған, ләкин суҡынмаған 
Иман һаҡлап башҡорт ҡатыны. 
Улҡайҙары яуға киткән саҡта 
Ауыҙында ҡара ҡан тулы, 
Әммә, көрәш, илде һаҡла, тиеп 
Фатихалай башҡорт ҡатыны 
Юғалмауы ҡиммәт быуаттарҙа 
Башҡорт тигән исем-атының, 
Бының өсөн мең-мең һиңә рәхмәт, 
Бөйөк әсә - башҡорт ҡатыны! (Г.Ситдиҡова)

БАШҠОРТ ҠАТЫНЫ 
Сулпыларын сылтырлатып ҡына 
Ғорур атлап килә талпынып. 
Мөлдөрәмә моңдан ҡараштары — 
Эй һөйкөмлө башҡорт ҡатыны! 

Туңдырмаһын, тиеп, балаһының 
Ыуыҙ йәнен заман һалҡыны, 
Ҡара таңдан тороп усаҡ яға — 
Эй иманлы башҡорт ҡатыны! 

Тел, ғилем, тип яна йөрәгендә 
Рухи шәмдәлдәре халҡының. 
Илебеҙҙе йәшәтер көс – һиндә, 
Эй арҙаҡлы башҡорт ҡатыны! /Т.Искәндәриә/

УЛЫМА 
Һай, улым, минең батыр, 
Башҡорт тоҡомоң матур, 
Башҡайыңды ғорур тот, 
Көслөнән һоранма - онот... 

Аҡылың бар, ышанысың, 
Туғандарың бер тигән, 
"Намыҫыңды һаҡла, улым", 
Өләсәй шулай тигән. (Камил Ғәлимов)

БАШҠОРТ ҠЫҘЫ 
Башҡорт ҡыҙы мин! Тимәк 
Ыласындай саямын! 
Кемгәлер мин наҙлы, иркә, 
Кемгәлер - таш ҡаямын! 

Башҡорт ҡыҙы мин! Тимәк 
Барыһы килә ҡулдан: 
Бесән сабам, өй төҙөшәм, 
Үҫтерәм ҡыйыу улдар! 

Башҡорт ҡыҙы мин! Тимәк 
Ут - һыуҙар аша киләм! 
Теләһәм һыбай елдерәм, 
Йә машинала еләм! 

Башҡорт ҡыҙы мин! Тимәк 
Нәззәҡәтле, һылыумын! 
Зөлхизә кеүек тыйнаҡмын, 
Ете ҡыҙҙай ҡыйыумын! 

Башҡорт ҡыҙы мин! Тимәк 
Һый менән өҫтәл тулыр, 
Хатта ҡышын ҡар өҫтөндә 
Ҡаҙаным ҡайнап торор! 

Башҡорт ҡыҙы мин! Тимәк 
Йырлармын башҡорт көйөн! 
Башҡорт рухына, теленә 
Тулылыр минең өйөм! 
(С.Тотманова)

БАШҠОРТ ҠУРАЙЫ 
Ябай ғына ошо үҫентенең 
Моңдарына хайран ҡалырлыҡ! 
Башҡорт ҡурайынан сыҡҡан көйҙө 
Бер моңдар юҡ уҙа алырлыҡ! 
Уралынан ҡурай өҙөп алып 
Көпшә эстәренә тын өргән… 
Башҡорт тигән халыҡ бар донъяға 
Ҡурай моңо тигән моң биргән! 
Ҡурай һәр саҡ юлдаш башҡортома, 
Яуҙа көстәр өҫтәп торған ул! 
Париж урамдарын данға сорнап 
Дошмандарҙы бергә ҡырған ул! 
Ҡурай бит ул башҡорт өсөн – изге! 
Ҡурай - башҡортлоҡтоң билгеһе! 
Ер шарын ураһын ҡурай моңо! 
Ҡурай – яҡшылыҡтың өлгөһө! 
(Фәүзиә Ҡотлогилдина- Алтынбаева)




БАШҠОРТ ҠЫҘЫ 
Башҡорт ҡыҙы – ул халҡымдың йөҙөк ҡашы, 
Серле, төҫөн юймаҫ гүзәл, күҙ ҡамашыр. 
Быуындарҙы быуындарға ялғап, төйнәп 
Рух ялҡынын дөрләтеүсе саҡматаштыр. 
Күңелдәрҙе күмер итер утлы ҡараш: 
Йәнгә йәмле йылы һөттәй һалмаҡ һөйләш. 
Бейегәндә аяҡтары алмаш тилмәш. 
Һомғол Иҙел ағышылай ғәмле уйҙар 
Толомдары тирбәлгәндәй аңын аулар. 
Хыялдары, әйтерһең дә, – күккә ашҡан 
Тылсым тулы Ирәмәлдәр, Торатауҙар. 
Ҡолағында сыңлап торһа тәңкә сыңы, 
Егетенең “һөйәм, йәнем” тигән һүҙе, 
Болоттарҙы үтә тишер башҡорт ҡыҙы: 
Нурын һипһен төйәгенә Ҡояш үҙе! 
Фирҙәүес Бәширова

Башҡорт ҡатын-ҡыҙҙары 
Көндәремде томалаһа 
Яҙмыш буран-боҙҙары, 
Бер йылмайып яҙ килтерә 
Башҡорт ҡатын-ҡыҙҙары. 

Бөрөләнмәҫ саҡтарымда 
Тәҡдиремдең наҙҙары, 
Бөрө елкәйҙәрен бөркә 
Башҡорт ҡатын-ҡыҙҙары. 

Сәмдәремде сәскәләтә 
Йәнкәйенең саздары. 
Йәнем ҡылдарын сыңрата 
Башҡорт ҡатын-ҡыҙҙары. 

Туған телем, илем өсөн 
Үтәм утты, һыуҙарҙы. 
Яугир менән яуға бара 
Башҡорт ҡатын-ҡыҙҙары. 

Төңөлмә тип, бөгөлмә тип 
Дәртләндерә уйҙары. 
Баш Йортомдоң баш йәмелер 
Башҡорт ҡатын-ҡыҙҙары! 

Мәңге булыр, күкрәп торор 
Күңелемдең яҙҙары. 
Илемә яҙ килтереүсе – 
Башҡорт ҡатын-ҡыҙҙары. 

Көрәшербеҙ, өлгәшербеҙ, 
Килер еңеү туйҙары. 
Мәңге йәшә, мәңге йәшнә, 
Башҡорт ҡатын-ҡыҙҙары! 
Йыһат Солтанов
БАШҠОРТ ҠЫҘЫ 
Ынйы-мәрйендән генә 
Башындағы таҡыя. 
Йомшаҡ ҡына баҫыуы 
Күптәрҙең һушын юя. 

Тәңкәләре тәтелдәй, 
Сулпылары сутылдай. 
Үҙе килә йылмайып, 
Гүйә, Һомай ҡошондай. 

Итектәре дағалы, 
Беләҙек - ҡулдарында. 
Әйтеп бирер һүҙҙәре 
Сағыла йырҙарында. 
(Зөһрә Үтәғолова)

БЕҘ – БАШҠОРТ! 
- Атай, минең һорауым бар. 
- Әү, балам, әйт, тыңлайым. 
- Минең телем бөтә тиеп 
Әйтәләрсе көн һайын?.. 

- Юҡ – юҡ, балам, буш хәбәр ул! 
Яман кеше хәбәре. 
Тел бәхете күрмәгәндең 
Үҙ - үҙенә йәбере. 

- Ә Салауат кем ул, атай? 
- Аһ, балам, матур һорау! 
Быға яуап белеү була 
Халҡыңа һөйөп ҡарау. 

Салауат ул, батыр, балам, 
Ҡанбабаң, рухи бабаң. 
Башҡорттарҙы әйҙәгән ул 
Яҡты ҡиблаға табан. 

- Әсәй, ҡашмау, яға нимә? 
- Ҡыҙым, был кейем йәме. 
Ғорур , ипле башҡорт ҡыҙын 
Иман нурына күмә. 

- Атай, әсәй, беҙ башҡортмо? 
- Алтындарым, һеҙ – Башҡорт! 
Бөйөк, азат илебеҙгә 
Һеҙ – ышаныс, һеҙ – йәш ҡот! 

Беҙҙән һеҙгә, балаларым 
Бер фатиха, аманат – 
Маңҡорт ҡаны ҡушылмаһа, 
Башҡортта һынмаҫ ҡанат, 
Илебеҙ булыр азат! 
/Наилә Хәмбәлиева/

БЕҘ ҮҘЕБЕҘ - БАШҠОРТТАР!
Башҡорт балаһы мин,
Ер хәтерендә
Мең йыл уйылып барған эҙем бар.
Быуындарға ялғап быуындарҙы,
Илде тотҡан телем, һүҙем бар!!!


